Содтӧд федеральнӧй сьӧм, мый сетӧма челядьӧс видзанінъяс стрӧитӧм вылӧ, сетас позянлун тӧдчымӧн чинтыны дінмуын дефицитсӧ челядьӧс видзанін местаяс серти 

Та йылысь юӧртіс Коми Республикаса Юралысь Вячеслав Гайзер селекторнӧй сӧвещаниелӧн кывкӧртӧдъяс серти, кодӧс нуӧдіс Россияса Веськӧдлан котырӧн Веськӧдлысь Дмитрий Медведев видеоконференция режимын, кутшӧмӧс сиӧма став челядьӧс школаӧдз велӧдӧмӧн могмӧдӧм вылӧ.

2013 воын федеральнӧй сьӧмкудйысь содтӧд лоӧ сетӧма 50 миллиард шайт сьӧм челядьӧс видзанінъяс стрӧитӧм вылӧ. Дмитрий Медведев уськӧдіс тӧд вылӧ, мый федеральнӧй веськӧдлан котыр пуктіс мог лӧсьӧдны 2016 воын ӧти миллион кыксё сюрс выль места челядьӧс видзанінъясын. Ӧнія кадӧ странаса школаӧдз велӧдан учреждениеясӧ ветлӧны 5 миллион 300 сюрс челядь 3-сянь 7 арӧсӧдз, мый лоӧ тайӧ арлыда став челядь серти 85 %.

«Школаӧдз велӧдан система сӧвмӧдӧм да сылысь судзсянлунсӧ, качествосӧ да эффективносьтсӧ кыпӧдӧм лоӧ Коми Республикаса Веськӧдлан котырлӧн верктуя туйвизьӧн. 2010 восянь 2012 воӧдз кадколастӧ республикаын содтӧд восьтӧма 8489 места. 100 %-ӧдз 3-сянь 7 арӧсӧдз арлыда челядьлы школаӧдз велӧдӧмын судзсьӧмсӧ ми арталам воӧдчыны тайӧ вося кӧч тӧлысь 1 лун кежлӧ. Сы могысь, медым куим арӧсӧдз челядьлы сетны челядьӧс видзанінъясын местаяс, матысса куим во кежлӧ планируйтӧма вӧчны гырысь мероприятиеяс. Стрӧитасны школаӧдз велӧдан 22 выль учреждение. 7 объект, кутшӧмъясӧс водзынджык сетӧмаӧсь вӧлі мӧд асэмбуралысьяслы да вӧдитчӧны наӧн оз мог серти, бӧр бергӧдасны школаӧдз велӧдан системаӧ. Планируйтам содтӧд пыртны 75 места школаӧдз велӧдан альтернативнӧй да вариативнӧй формаяс сӧвмӧдӧм вылӧ», - гӧгӧрвоӧдіс Вячеслав Гайзер.

Коми Республикаса йӧзӧс велӧдан министерстволӧн юӧртӧм серти, дінмуын 2016 воын став мероприятиеяс збыльмӧдӧм бӧрын 2-сянь 3 арӧсӧдз став челядьлы сетасны местаяс.

Школаӧдз велӧдан учреждениеясын ӧчередьяс бырӧдӧм кузя мероприятиеяс план серти Коми Республика вермас сетны школаӧдз велӧдан услугаяс став категория челядьлы 2018 воын. 
